
 
 
Årsmelding for Trønderlaget 2024 
 
Årsmøtet 
Stad: Røstad, Nord universitet 
Tid: Laurdag 9. mars 
 
 
Årsmøtet 2024 gjekk av stabelen same helg som Trønderlaget feira 125 år. 
Det var fleire tilskipingar i Levanger denne jubileumshelga. Jon Fosse-kveld, 
Trønderlagets festkveld i Festiviteten, festmiddag, nynorskgudsteneste i 
Levanger kyrkje og lansering av den nye, strålande boka til Per Helge 
Genberg på biblioteket. Dette var tilskipingar som var til å bli glad, klok, 
inspirert og stolt av. På universitetsbiblioteket på Røstad fekk vi også 
oppleve ei artig og interessant utstilling som viste somme arkivstykke frå 
den 125 år lange historia til Trønderlaget. Utstillinga viste at arbeidet til den 
trønderske målrørsla har vore både eit sosialt og eit demokratisk prosjekt. 
Formålet har vore og er å gje vanlege folk eit språk og høve til å ta del i 
samfunnslivet ut frå eigne vilkår. Vi håpar at denne utstillinga kan inspirere 
nokon i framtida til å arbeide vidare med dette rikhaldige arkivet som finst i 
Levanger!  
 
21. mars arrangerte Trønderlaget i samarbeid med lærarutdanninga på 
NTNU Nynorsk inspirasjonsdag på Kalvskinnet. Tilbakemeldingane frå 
deltakarane seier at dagen vart slik dei hadde håpa på. Ronny Brede Aase 
og dei andre som deltok med framlegg klarte å inspirere oss. Sjølvsagt var 
det også stor stas å få vere til stades da Åge Aleksandersen fekk Målblomen 
«for å ha gjort trøndersk til hjartespråket og brøytt veg for nye generasjonar 
av dialektbrukarar». Hipp hurra for trønderrocken! 
 
Landsmøtet i Noregs Mållag vart arrangert i Trondheim 19.-21. april. Dei 
nær 200 målfolka som deltok på landsmøtet fekk eit hyggeleg møte med 
Trondheim og Trøndelag. Det var stas at landsmøtet vart lagt til Trøndelag i 
jubileumsåret vårt. Aktørar som Verdal juniorspellmannslag og forfattar Kari 
Anne Bye fekk opp stemninga i landsmøtesalen på Scandic Nidelven og i 
Dokkhuset. Det var også høgtid da redaktør Åsmund Snøfugl fekk Målblome 
for sin livslange innsats for å gjere nynorsk til eit kvardagsspråk i Trøndelag. 

 
Styret i Trønderlaget har løyvd pengar til fleire gode formål. Vi er ekstra 
positive til skoleprosjekt som kan fremme nynorsken. Her kan vi spesielt 



nemne Nynorskveka i Steinkjer, der Steinkjer Mållag og Steinkjer 
vidaregåande skole stelte i stand i heil veke med særs godt innhald. Denne 
tilskipinga har dratt til seg åtgaum frå mållag og skolar i heile landet. Vi 
håpar dette kan vere til inspirasjon for andre lokallag og skolar i Trøndelag.  
 
Trønderlaget arrangerte kulturkveld på Orkdal vidaregåande skole 26. 
november, med Inger Johanne Sæterbakk og Arild Bye. 11. desember 
inviterte styret til lanseringsfest av Jul i Trøndelag på Sellanraa Bok & Bar. 
Her fekk vi innslag av Arild Bye, Erlend Skjetne og karane bak Ivar Aasen -  
ein musikal, Olav Ødegård og Marcus Grand Michaelsen.  
 
Styret i Trønderlaget har prøvd å vere synleg gjennom denne nye nettsida 
tronderlaget.org, facebooksida og gjennom sju nummer av Trøndermål. 
Styret oppmodar lokallag og enkeltmedlemmar til å bruke heimesida og 
facebooksida aktivt også i 2024.  
 
Trønderlagets målpris 
 
Trønderlagets målpris går kvart år til nokon som har gjort ein stor innsats for 
nynorsk i Trøndelag. I 2025 går prisen til foreininga Kristofer Uppdals venner. 
Vennelaget har i mange år vore ein viktig og positiv aktør for å auke 
kunnskapen om Kristofer Uppdals forfattarskap. 
 
Gjennom fleire arenaer har Kristofer Uppdals venner sidan oppstarten i 
2006 gjort mykje for å fremme mennesket og forfattaren Kristofer Uppdal 
(1878-1961) frå Beitstad i Steinkjer. Mellom anna arrangerer dei 
Uppdalsdåggån, som er eit litteraturarrangement i samband med 
Hilmarfestivalen. Her får publikum møte det nyaste innan forskinga på 
forfattarskapen til Uppdal, opplesingar og konsertar.  
 
I 2024 var det 100 år sidan Dansen gjennom skuggeheimen, som er 
Kristofer Uppdals hovudverk, vart ferdigstilla. I løpet av ti laurdagar i haust 
arrangerte Kristofer Uppdals venner høgtlesing av dei ti banda i Steinkjer 
kulturhus. Det heile vart gjennomført på ein profesjonell og høgtidleg måte, 
og lesestundene var godt besøkte. 
 
I alt Kristofer Uppdals venner publiserer er nynorsken ein naturleg del av det 
heile.   
 
Vi gratulerer Kristofer Uppdals venner med Trønderlagets målpris 2025! 
 



Jul i Trøndelag  
 
«Det kanskje fineste juleheftet er lokalt». Da Ole Jacob Hoel vurderte 
julehefta i 2023, gjekk han for «vårt» hefte: «Jeg ville gått for Jul i Trøndelag, 
som er blitt revitalisert de siste årene, en fin nedtonet trykksak med bidrag 
fra mange etablerte og nyere kulturstemmer».  
 
Denne oppskrifta brukte vi i 2024 også. Kjente og særs dyktige 
kulturstemmer som Kari Anne Bye, Kari Stai, Dordi Strøm, Per Helge 
Genberg og Erlend Skjetne  var nokre av bidragsytarane. Vi er så heldige å ha 
vår eigen teikneserieskapar i Jul i Trøndelag: Kenneth Larsen bidreg med 
fleire originalskrive striper om dei to lett nevrotiske bestevenene Kenneth og 
Marte frå Trondheim. Inge Eidsvåg var tilbake med ein nyskrive tekst om 
takksemd og Lars Moa bidrog også i år med godt omsetjingsarbeid frå 
Færøyane. Berre for å nemne noko av det vi kunne freiste lesarane med.   
 
Salet var betre i 2024 enn året før. 2116 blad fann vegen til norske stover 
denne jula. Det er vi nøgd med. Spesielt ser vi ei salsauke i bokhandlarane i 
fylket.  
 
Jul i Trøndelag er eit målarbeid som mange også utanfor målrørsla har eit 
positivt forhold til. Styret takkar lokallag og einskildmedlemmar for den 
eineståande innsatsen  som blir gjort med sal og marknadsføring. Vi er 
avhengige av dykk alle saman i dette arbeidet.  
 
 
 
Organisasjonen  
 
Medlemmar 
 
Trønderlaget hadde 611 medlemmar som betalte kontingenten i 2024, mot 
582 året før. Det er positive tal. Til samanlikninga hadde vi 480 medlemmar i 
2014. Der det ikkje er lokallag, er medlemmane innmelde direkte i 
fylkeslaget.  
 
 
Fordelinga er slik på betalande medlemmar:  
 
 
 



Lag 2019 2020 2021 2022 2023 2024 
Direktemedlemmar 
i Trønderlaget 

22 20 20 17 18 20 

Levanger Mållag 57 59 67 66 64 71 
Inderøy Mållag 38 36 36 35 34 34 
Nidaros Mållag 167 183 235 230 242 252 
Rennebu Mållag 17 17 19 19 19 21 
Skaun Mållag 31 35 35 35 35 37 
Mållaget 
Sparbyggjen 

29 29 28 28 28 29 

Steinkjer Mållag 27 27 25 31 32 37 
Stjørdal Mållag 14 16 27 25 27 26 
Verdal Mållag 18 15 16 15 16 16 
Orkdal Mållag 27 27 32 32 33 33 
Melhus Mållag 26 23 24 26 28 29 
Sørfosen språk- og 
dialektlag 

8 23 7 7 6 6 

Sum Trønderlaget 488 499 578 566 582 611 
 
Ogndal Mållag, Mållaget Snåsningen og Hemne Mållag vart lagt ned i 2022. 
 
 
 
Tillitsvalde 
 
Tillitsvalde i meldingsåret har vore:  
 
Leiar: Espen Tørset  
 
Styremedlemmar: Ola Haugen Havrevoll, Vidar Lund (kasserar), Annbjørg 
Grevskott, Ellinor Bergli Bustad, Turid Kjendlie og Jakob Bjerkem.  
 
Varamedlemmar: Inger Margrethe Tronstad, Kristoffer Uppheim og Øystein 
Idsø Viken 
 
Valnemnd: Olav Kuvås, Inger Jarstein og Tor Stallvik. 
 
Ettersynsfolk: Herman Ranes og Harald Lein 
 
 



Arbeidet i styret  
 
I meldingsåret har det vore åtte styremøte. To av dei var fysiske møte på 
Levanger og i Trondheim, og dei andre styremøta var digitale.   
 
 
 
 
 
 
 
 
 
 
Representasjon  
 
Espen Tørset har vore fast styremedlem i Noregs Mållag. 
 
Erna Nergård representerer Trønderlaget i Paul Okkenhaug-selskapet.  
 
Trønderlaget er innskytar i Stiftinga Hilmar Alexandersen. Jakob Bjerkem 
representerte Trønderlaget i årsmøtet.  
 
 
 
Espen Tørset  Turid Kjendlie Vidar Lund             Ellinor Bergli Bustad 
 
 
Ola Haugen Havrevoll   Annbjørg Grevskott   Jakob Bjerkem  
 
 

 
 


